
ང་ལ་སྔོན་ཆད་བྱམས་བརྩེ་དང་དྲོད་ཁོལ་གྱིས་
ཁེངས་པའི་ཁྱིམ་ཚང་ཞིག་ཡོད། སྐབས་དེར་ངེད་ཁྱིམ་
མི་ཚང་མས་མེ་ལྕེ་འུར་འུར་འབར་བའི་ཐབ་ཀར་
བསྐོར་ནས་ཨ་ཕས་དགོད་བྲོ་བའི་གཏམ་རྒྱུད་བཤད་
པ་ལ་ཉན་ནས་རྒྱུ་ཆེན་དང་ནོམས་ཆེན་མིན་ཡང་བདེ་
སྐྱིད་དང་སྤྲོ་སེམས་ཁོ་ནས་འཚོ་བ་བསྐྱལ་བ་ཡིན།

དེ་དག་དྲན་ཚེ་ངའི་སེམས་ལ་ང་ནི་འཇིག་རྟེན་
ཐོག་ཆེས་བདེ་སྐྱིད་ལྡན་པའི་མི་ཞིག་ཡིན་པར་སྙམ།
ཡིན་ནའང་། འཇིག་རྟེན་གྱི་དངོས་པོ་ཇི་ལྟར་འགྱུར་
ཡང་། ཕ་མ་དང་ཁ་བྲལ་དགོས་བྱུང་བ་ནི་ཇི་འདྲའི་
བཟོད་ཐབས་མེད་པ་ཞིག་རེད། ཉིན་ཞིག་འཕྲུལ་རྟ་
ཡི་ཆག་སྒོ་དེས་ངའི་བྱམས་ལྡན་གྱི་ཨ་ཕ་འཇིག་རྟེན་
འདི་དང་ཁ་བྲལ་སོང་། དེ་ནས་བཟུང་ཆར་རླུང་
འགོག་པའི་སྡོང་ཆེན་དེ་མེད་པར་གྱུར་ལ། ང་རང་
སར་འགྱེལ་ཚེ་ལག་པས་སྐྱོར་ནས་ཡར་ལངས་སུ་
འཇུག་མཁན་དེ་མེད་པར་གྱུར་སོང་།

སློབ་སྦྱོང་བྱེད་པའི་ཁྲོད་དུ་དཀའ་ངལ་དང་འཕྲད་
ཚེ་ལག་པ་ཕྲག་པར་བཞག་སྟེ་སྐུལ་མ་བྱེད་པའི་མི་ཡང་མེད་
པར་གྱུར་སོང་། ཨ་ཕ་འདས་པ་དེས་ཨ་མ་སྡུག་བསྔལ་གྱི་
རྒྱ་མཚོར་ལྷུང་སྟེ་ཉིན་ཧྲིལ་པོར་མིག་ཆུ་བར་མེད་བཞུར།
ཉིན་ཞིག་ལ་ཨ་མ་ཡང་ཆ་མི་ཚང་བའི་ཁྱིམ་ཚང་འདི་དང་
གཏན་བྲལ་བྱས་སོང་། དེ་ནས་བཟུང་ང་དྭ་ཕྲུག་ཏུ་གྱུར་
ཅིང་། དྲོད་ཀྱིས་ཁེངས་པའི་གོ་ཁ་དེ་ང་དང་ཤིན་ཏུ་རྒྱང་
རིང་བའི་ཕྱིར་དྲན་ཙམ་དུ་གྱུར།།

༼ སློབ་མ། དཔལ་ལྡན། ༽

དྲོད་ལམ་ལམ་ཀྱི་དབྱར་ཁ་ཐག་རིང་ལ་
ཕེབས་སོང་། རྩྭ་དང་མེ་ཏོག་ལྗོན་ཤིང་སོགས་ཀྱང་
སེར་ལམ་ལམ་དུ་འགྱུར་སོང་། ད་ལྟ་གྲང་ངར་ཆེ་
བའི་དགུན་ཁ་སླེབས་བྱུང་ལ། དེ་རིང་གི་ཞོགས་
པའི་མཁའ་དབུགས་དྭངས་ཤིང་གསལ་ལ་གཡའ་
དག་པ་ཞིག་རེད།

འབྲོག་པའི་བུ་མོ་རྣམས་ཀྱིས་བཞོ་ཟེའུ་ལག་
ཏུ་བཟུང་ནས་འབྲི་མོ་ཚོའི་འགྲམ་དུ་སོང་ནས་འོ་
མ་འཇོ་བཞིན་འོ་མའི་ཤག་སྒྲ་དང་མཉམ་དུ་དགོ་
དགོ་གཡང་ལྷ་མ་ཟེར་ཞོར་གསལ་ལ་མི་གསལ་བའི་
གླུ་སྐད་ཅིག་ལྷས་དཀྱིལ་ནས་མཁའ་དབྱིངས་སུ་
མཆེད། མཐའ་ཀླས་པའི་རྩྭ་ཐང་ཐོག་ཏུ་སྦྲ་ནག་
ཚང་ཚིང་དུ་ཕུབ་ཡོད་ཅིང་། ཟེའུ་ཡི་ནང་དུ་
བཅུད་ལྡན་གྱི་འོ་མ་དཀར་པོ་ཞིག་བླུགས་ནས་སྦྲ་
གུར་ནང་དུ་སོང་། ཅུང་ཙམ་འགོར་རྗེས། སྦྲ་གུར་
གྱི་སྟེང་ནས་སྨུག་པ་དང་འདྲ་བ་ཞིག་འཐུལ་
བྱུང་། དེ་ནི་དཀར་ཆེམ་ཆེམ་གྱི་དུ་བ་དང་འོ་མའི་
ངད་ཁ་རེད། དགུན་ཁའི་ཞོགས་པ་འདིར་གྲང་
ངར་ཧ་ཅང་ཆེ་བས། འབྲོག་པ་ཚོ་རང་རང་གི་སྦྲ་
གུར་ནང་དུ་སོང་ནས། དྲོད་འཇམ་གྱི་མེ་ཁ་གསོས་
ནས་ལག་པ་སྲོ་བཞིན་ཡོད།

གཏམ་གླེང་བྱེད། ཞོགས་པའི་མཁའ་དབུགས་
འདི་ཅི་འདྲའི་ཡིད་དུ་འོང་བ་ཞིག་རེད་དོ།།

ང་རང་མཐའ་ཡས་པའི་རྩྭ་ཐང་དུ་ལངས་
ནས་ཐག་རིང་གི་ཡུལ་ལྗོངས་ལ་བལྟས་པ་ན། ངའི་
སེམས་སུ་ད་ནི་དགུན་དུས་ཀྱི་རྣམ་པ་མངོན་གསལ་
དུ་སླེབས་པ་ཤེས་སོ།། འོན་ཀྱང་ང་ཚོའི་རུ་ད་དུང་
དགུན་སར་སྤར་མེད།

ཨེ་མ། འདི་ནི་གཞན་དང་མི་འདྲ་བའི་
ཞོགས་པའི་ཉིན་ཞིག་ཡིན་ལ། རྩྭ་ཐང་ཐོག་ཏུ་
གྲང་ངར་གྱི་བསུ་མ་དང་ཁོར་ཡུག་ལ་འགྱུར་ལྡོག་
མང་བས། ང་རང་ཞོགས་པའི་ཉིན་དེ་ལ་ཤིན་ཏུ་
དགའ། མི་ལ་ལ་ཞིག་གིས་བཤད་ན། དབྱར་
ཁའི་ཞོགས་པ་ནི་དགུན་ཁའི་ཞོགས་པ་ལས་
མཛེས་ཟེར་མོད། འོན་ཀྱང་། ང་རང་དགུན་
ཁའི་ཞོགས་པར་འཚོ་བར་ཧ་ཅང་དགའ། རྒྱུ་
མཚན་ང་རང་ནི་དགུན་ཁའི་ཞོགས་པ་ཞིག་ལ་
འཇིག ་རྟེན ་འདིའི་ཐོག ་ཏུ ་སླེབས ་པ ་ཡིན ་
ལ། འཇིག་རྟེན་གྱི་བྱ་དངོས་དག་ཇི་འདྲ་བྱུང་
མིན་མི་ཤེས་ནའང་། ང་ནི་དུས་དེ་ནས་བཟུང་
འབྲོག་པ་ཆུང་ཆུང་ཞིག་གི་ཁྱིམ་ཏུ་སྐྱེས།

༼ སློབ་མ། བཀྲ་ཤིས་མཚོ། ༽

སློབ་ར་གཡང་ཁྱིམ་གྲུ་བཞི།།
དགེ་རྒན་དྲིན་ཆེན་ཕ་མ།།
གཞན་ཕན་རིག་གནས་སྦྱིན་པ།།
དགེ་རྒན་བཟང་པོའི་རྒྱན་ཡིན།།
སློབ་ར་རིག་གནས་སྡེ་ཁག།
སློབ་གྲོགས་རིན་ཆེན་སྤུན་བཟང་།།
མི་འགྱུར་རིན་ཆེན་མཛའ་བརྩེ།།
སྤུན་ཟླ་བཟང་པོའི་རྒྱན་ཡིན།།
སློབ་ར་རིག་གནས་རྒྱ་མཚོ།།
སློབ་མ་གཤོག་དྲུག་ཕོ་ཉ།།
སློབ་མ་བརྩོན་སེམས་ལྡན་པ།།
སློབ་མ་བཟང་པོའི་རྒྱན་ཡིན།།
སློབ་དཔོན་བྱམས་ལྡན་རྒྱ་མཚོ།།
སློབ་མ་བརྩོན་འགྲུས་རབ་བརྟན།།
སློབ་རའི་ཚལ་དུ་འཛོམས་ན།།
སློབ་གསོའི་ལས་དོན་འགྲུབ་ཡོང་།།

༼ སློབ་མ། ཉི་མ་ཚེ་རིང་། ༽

ང་ཚོ་སྨྲ་ཤེས་ཤིང་དོན་གོ་བའི་མི་བུ་
ཞིག་ལ་མཚོན་ན་ཕུགས་བསམ་རེ་ཡོད་
སྲིད། ཕུགས་བསམ་མེད་པའི་མི་ནི་རྣམ་
ཤེས་མེད་པའི་བེམ་པོ་ཞིག་དང་མཚུངས་
ལ། ཡང་ཅིག་བཤད་ན། ཕུགས་བསམ་ལ་
རིང་ཐུང་ཡོད་པ་ལས་བཟང་ངན་ཡོད་མི་
སྲིད་ཟེར།

རྒྱུ་མཚན་ནི་ང་ལ་རང་གི་ཚོད་ཀྱི་
ཕུགས་བསམ་རེ་ཡོད། ངའི་ཕུགས་བསམ་
ནི་མ་འོངས་པར་སྐད་ཡིག་དགེ་རྒན་ཞིག་
བྱ་རྒྱུ་དེ་ཡིན། ངའི་དང་ཐོག་སྐད་ཡིག་
འབྲི་ཀློག་ཙམ་ཤེས་པ་ནས་བཟུང་། སྙན་
ཚིག་རེའམ་ཡང་ན་རྩོམ་ཐུང་རེ་འབྲི་ཁུལ་
བྱས་པ་ཡིན། དེའི་ཆུ་ཐིགས་བསགས་ནས་
རྒྱ་མཚོར་གྱུར་པ་ནང་བཞིན་ངའི་སྐད་ཡིག་
འབྲི་ཀློག་ལ་ཕན་པ་ཆེན་པོ་བྱུང་། དུས་དེ་
ནས་བཟུང་ངའི་སྐད་ཡིག་ཀློག་འདོན་དང་
ཕུགས་འདུན་ཇེ་དྲག་ཏུ་སོང་། རང་ཉིད་
ཀྱི་ཕུགས་བསམ་མངོན་འགྱུར་བྱ་རྒྱུ་ནི་མི་
སུ་དང་གང་གི་སྐབས་ཀྱི་ལས་དོན་གལ་
ཆེན་ཞིག་ཡིན། ངའི་ཕུགས་བསམ་ནི་མ་
འོངས་པར་སྐད་ཡིག་དགེ་རྒན་ཞིག་བྱས་
ནས་སློབ་མ་ཚོ་ལ་སློབ་ཁྲིད་ཞིག་བྱེད་
འདོད་པ་དེ་ཡིན། ངས་དེ་ལྟར་བརྩོན་པ་
ཆུ་བོའི་རྒྱུན་བཞིན་ལ་བརྟེན་ནས་མ་འོངས་
པར་རང་གི་སྐད་ཡིག་མཐོང་མ་ཐག་ཏུ།
སེམས་ཚོར་སོགས་སྐད་ཡིག་ཏུ་འགོད་ཐུབ་
པ་དང་ང་ལྟ་བུའི་སྐད་ཡིག་ལ་དུང་ཞེན་
ཡོད་མཁན་དག་ལ་རང་ནུས་གང་ཡོད་ཀྱིས་
རོགས་རམ་བྱ་རྒྱུ་དེ་ནི་ངའི་མ་འོངས་པའི་
ཕུགས་བསམ་ཡིན།

ངའི་ཕུགས་བསམ་ནི་རྣམ་དག་གི་
སྐད་ཡིག་དགེ་རྒན་ཞིག་བྱ་རྒྱུ་དེ་ཡིན་ལ། མ་
འོངས་པར་བདག་གི་བོད་ཡིག་དགེ་རྒན་ལྟ་
བུའི་སྐད་ཡིག་དགེ་རྒན་ཞིག་བྱས་ནས་སློབ་
མ་ཚོ་ལ་རིག་གནས་ཤིག་སློབ་ཏུ་འཇུག་པ་
དང་། རྒྱལ་ཁབ་དང་མི་རིགས་ཀྱི་རྒྱུད་
འཛིན་པ་ཞིག་སྐྱེད་སྲིང་བྱ་རྒྱུ་དེའོ།།

༼ སློབ་མ། མཚོ་སྐྱེས་སྒྲོལ་མ། ༽

ངའི་ཕ་ཡུལ་ན་མཛེས་སྡུག་
ཡིད་དུ་འོང་བའི་རི་ཆུ་སྣ་ཚོགས་ཡོད་
ལ། དེ་ནི་ས་ཆ་སྐྱིད་པོ་ཞིག་ཀྱང་ཡིན།
གཡུ་མདོག་གི་ལྭ་བ་གྱོན་ཡོད་པའི་རི་
བོ་མཐོན་པོ་མང་པོ་ཡོད་ལ། ཆུ་ཕྲན་
དྭངས་ཤིང་གསལ་བའང་ཡོད།

ང་རང་ཕ་ཡུལ་དུ་ལོག་ཐེངས་
རེར། ང་རང་རི་ཆུ་ལ་ལྟ་རུ་འགྲོ་ལ།
རི་བོ་མཐོན་པོ་དེ་དག་ལ་བཟོ་ལྟ་མི་
འདྲ་བ་རེ་རེ་ཡོད་པ་དང་། ཆུ་བོ་ཤང་
ཤང་བཞུར་བཞིན་ཡོད། རི་བོའི་
གཤམ་དུ་རྩྭ་ཐང་ཞིག་ཡོད་ཅིང་། རྩྭ་
ཐང་དེ་ནི་མུ་མཐའ་མེད་པའི་ས་གདན་
སྔོ་ལྗང་ཞིག་གི་སྟེང་དུ་ཁ་དོག་སྣ་ཚོགས་
ཀྱི་མེ་ཏོག་གིས་ཚོམ་བུས་བརྒྱན་པ་
དང་། དེའི་སྟེང་དུ་རྟ་ནོར་ལུག་གསུམ་
གྱིས་རྩྭ་ཆུ་ལོངས་སུ་སྤྱོད་བཞིན་ཡོད།
དེའི་དྲུང་དུ་མེ་ཏོག་སྣ་ཚོགས་ཁྲ་ལམ་
མེར་ཚོམ་བུ་ཚོམ་བུ་བྱས་ནས་སྐྱེས་
སྟབས་བདག་གི་ཕ་ཡུལ་ནི་ཇི་འདྲའི་
སྐྱིད་པ་ལ། བདག་གི་ཕ་ཡུལ་ན་སྔོ་ལྗང་
གི་རྩྭ་ཐང་དང་། དྭངས་གཙང་གི་ཆུ་
བོ། ད་དུང་ལྷད་མེད་ཀྱི་ནམ་མཁའ་
སོགས་ཡོད།

གནས་འདིའི་མི ་ཚང ་མར ་
གཞན་ཕན་གྱི་བསམ་བློ་དང་། བླ་མེད་
ཀྱི་ཀུན་སྤྱོད་མངའ་བ་རེད།

བདག་གི་ཕ་ཡུལ་དུ་མིང་ལ་སྙི་
བླ་མཚོ་ཟེར་བའི་མཚོ་མོ་ཆུང་ཆུང་
ཞིག་ཀྱང་ཡོད། དེའི་ཆུ་ནི་ཧ་ཅང་
དྭངས་པས་ཆུ་གཏིང་གི་རྡེའུ་ཡང་
མཐོང་ཐུབ། ཆུ་ནང་དུ་གསེར་ཉ་སྣ་
ཚོགས་ཀྱིས་གང་འདོད་ལྟར་འཁྱུག་
རྩལ་ངོམ་བཞིན་ཡོད། ཆུ་བྱ་གང་མང་
ཞིག་གིས་ཀྱང་ཅ་ཅོ་སྒྲོག་ཞོར་དུ་ཆུ་
ཁར་གཡེང་ནས་ཕྱོགས་བཞི་མཚམས་
བརྒྱད་ལ་བལྟས་པ་ཙམ་གྱིས་མིའི་ཡིད་
དབང་འཕྲོག་པ་རེད།

བདག ་གི ་ཕ ་ཡུལ ་གྱི ་རི ་ཆུ ་
ལགས། ཁྱེད་ཀྱི་བཞུར་སྒྲ་དང་བརྗིད་
ཉམས་དག། བདག་གི་རྣ་བར་དུ་ཐོས་
མྱོང་བ་དང་དྲན་སྣང་དུ་ཤར་ཚེ། ངས་
ཁྱེད་ཀྱི་པང་རུམ་ནས་སྙན་འཇེབས་ཀྱི་
གླུ་དབྱངས་བླངས་ནས། དུས་ནམ་
ཡང་ཁྱེད་ལ་དགའ་ཞིང་། ཁྱེད་ལ་དུང་
བ་ཡིན་ནོ།།

༼ སློབ་མ། བོ་ཆུང་། ༽

ང་སློབ་གྲྭར་འགྲོ་སྐབས་རྨ་ཆེན་གངས་རིའི་
འགྲམ་ནས་ཡོང་དགོས། ད་དུང་ལམ་ཐག་ཀྱང་
རིང་པོ་བརྒལ་ནས་ཡོང་དགོས། རྨ་ཆེན་གངས་རི་
ནི་ངའི་ཕ་ཡུལ་གྱི་གཟི་བརྗིད་ཡིན་ཞིང་། དེ་ལ་ལོ་
རྒྱུས་ཡང་མང་པོ་ཡོད། རྨ་ཆེན་གངས་རི་མཚོ་སྔོན་
ས་ཆ་ན་ཡོད་ལ། མཚོ་སྔོན་ཞིང་ཆེན་ནས་ཤར་ལྷོ་
ཕྱོགས་སུ་སྤྱི་ལེ་བརྒྱ་ཙམ་སོང་ན་རྨ་ཆེན་གངས་
རིའི་འདབས་ལ་སླེབས།

ཟླ་བ་གསུམ་པའི་ཚེས་གཅིག་ཉིན་ང་རྨ་ཆེན་
གངས་རིའི་འདབས་ཁ་བརྒྱུད་ནས་ཡོང་བ་ཡིན། དེ་
ནས་ང་རང་རླངས་འཁོར་ལས་བབས་སྟེ། རྨ་ཆེན་
གངས་རིར་བལྟས། རྨ་ཆེན་གངས་རི་ནི་དབུས་
ཕྱོགས་ན་ཡོད་པའི་གངས་རི་དག་དང་བསྡུར་ན་མི་
མཐོ་ནའང་། དེ་ནི་མིང་གྲགས་ཅན་གྱི་གངས་རི་
ཞིག་ཡིན། ངས་གངས་རི་དེར་བལྟས་ནས་ཕལ་
ཆེར་སྐར་མ་སུམ་ཅུ་འགོར་སོང་། ཨ་ཕས་ང་ལ་

འགྲོ་ཟེར་མོད། ངས་ཨ་ཕ་ལ་ཅུང་ཙམ་སྒུག་དང་
ཞེས་ལན་བཏབ། ང་རང་རྨ་ཆེན་གངས་རིའི་
མདུན་དུ་སོང་ནས་རི་ཆུ་དང་མཛེས་སྡུག་སོགས་ལ་
ཡིད་ཚིམས་པ་ཞིག་བལྟ་བསམ་མོད། འོན་
ཀྱང་། དུས་ཚོད་ཀྱི་ཁོམ་ལོངས་མ་བྱུང་བས།
བརྗིད་ཆགས་ཀྱི་གངས་རི་དེ་དང་རེ་ཞིག་བྲལ་
དགོས་བྱུང་།

སློབ་གྲྭས་གུང་སེང་གཏོང་བའི་ཟླ་བ་བདུན་
པའི་ཉིན་ཞིག་ལ་ཡང་བསྐྱར་རྨ་ཆེན་གངས་རི་ལ་
ཐེངས་གཅིག་ཅིས་ཀྱང་ཡོང་དགོས་པའི་རེ་བཞག་
སེམས་གཏིང་དུ་སྦུས། ལམ་བར་ནས་རྨ་ཆེན་
གངས་རིའི་ལོ་རྒྱུས་དང་ཤེས་བྱ་སོགས་ཨ་ཕ་ལ་
འདྲི་ཞོར་དུ་ཡོང་བ་ཡིན། འོན་ཀྱང་ཨ་ཕས་ཀྱང་
ང་ལ་གསལ་ཁ་དོད་པ་དང་ཕུན་སུམ་ཚོགས་པ་
ཞིག་བཤད་མ་སོང་།

༼ སློབ་མ། རྡོ་རྗེ་རྒྱལ། ༽

ངའི་མ་འོངས་པའི་
ཕུགས་བསམ།

སློབ་རའི་སྤྲོ་སྣང་།

མི་ཡུལ་གྱི་བརྩེ་
སེམས།

ཕ་ཡུལ་གྱི་རི་ཆུ།རྨ་ཆེན་གངས་རི།

ཞོགས་པའི་ཡུལ་ལྗོངས།

གསེར་རྟ་རྫོང་གསེར་ཁོག་གྲོང་རྡལ་བཅའ་སྡོད་སློབ་ཆུང་གི་སློབ་མའི་སྦྱངས་རྩོམ་ཆེད་བསྒྲིགས།


